
 

"Жақсылықпен жаным дос" 

Педагогтарға арналған дөңгелек үстел  

Мақсаты: Педагогтардың «қайырымдылық», «қамқорлық», 

«жақсылық» құндылықтары туралы түсініктерін кеңейту. Жақсылық 

жасаудың адами қарым-қатынастағы мәнділігін ашып, қайырымды, қамқор 

болу іскерліктерін дамыту. Жақсылық жасауға ынталандыру.  

Кіріспе сөз: 

Жақсы болу – өзіңнен, 

Жаман болу – өзіңнен. 

Өзіңді-өзің ая да, 

Өзің үйрен, өзіңнен. 

Жақсылық көрсең біреуден, 

“Мен қандаймын?” деп ойла. 

Өзіңді-өзің қолыңа ал, 

Өзіңсің – ақыл айнасы. 

Тиеді саған мәні бар 

“Өзіңді тану” пайдасы – деп ақын Ө.Ақылбеков айтып кеткендей, 

жақсы болу өз қолымызда екенін ұғынғанымыз жөн. Ендеше бүгінгі 

тренингте біз жақсылықтың мәнін тереңірек ұғынатын боламыз. 

 

№1 жаттығу. 

Қызығушылықты ояту мақсатында топпен жұмысты ұйымдастыру: 

1. Жақсылық – дегеніміз ... 

2. Жақсылықты .... теңеймін. 

3. Жақсы адам ... ұқсас (тең). 

Әңгiме «Жақсылық пен Жамандық» 

        Ертеде Данышпан ата өз ұрпағын сынау үшін адамның оң иығына 

жақсылықты, сол иығына жамандықты отырғызып қойыпты. Адам бір іс 

жасарда жақсылық “істе” десе, жамандық “істеме” деп сыбырлайды екен. 

Сөйтіп адамның бойында қай қасиет басым екенін байқамаққа оны сапарға 

аттандырыпты. Адам біраз жол жүріп, өзен жағасымен шаршап келе жатса, 

судың жағасына шығып қалған балықты көреді. Балық секіріп суға жете 

алмай жатыр екен. Жақсылық жаны ашып: 

— Адам, ана балыққа көмектесіп жібер, — десе, Жамандық: 

— Қой, жөніңе жүре бер, уақытыңды алма, — дейді. 

Адам балықтан әрірек асып барып, мойнын бұрып қарайды. Балық 

шарасыздан көзі жәутеңдеп, көмек сұрағандай болады. Адам шыдай алмай 

кері бұрылып барып, балықты суға салып жібереді. Балық ризашылығын 

білдіріп. Суда ойнақшып, секіріп, құйрығын бұлғақтатып суға сүңгіп кетеді. 

        Адам одан әрі жүре береді. Бір теректің қасынан өтіп бара жатып, шыр – 

шыр еткен дауысты естіп тұра қалады. Қараса, кішкене ғана торғайдың 

балапаны ұясынан құлап қалған екен. Еңкейіп енді көтерейін деп жатса, 

Жамандық: 

— Осы торғайдың балапанына бола жолдан қалмақпысың? Оны көтеріп 



ұясына салу үшін, теректің басына шығу керек. Мерт болсаң қайтесің? Өзің 

далада ит – құсқа жем боласың ғой, — дейді. 

Адам ойланып тұрып қалады. Осы сәтте Жақсылық: 

— Ей, адамзаттың баласы, сен әлсіздерге қорған болып, қол ұшыңды беру 

үшін жаратылғансың. Мына бейшара балапанды ұясына сала кет. Шарапаты 

тиеді, — дейді.  

         Адам тағы да шыдай алмай балапанды алып, теректің басына өрмелеп 

шығып, ұясына салып кетеді. Балапан шиқ – шиқ етіп, қанатын қағып, разы 

болады. 

         Адам демалып алмақшы болып отыра бергенде, аяғының астында 

бидайдың дәнін әрең сүйреп бара жатқан құмырсқаны көзі шалады. 

Құмырсқа дәннің о жақ, бұ жағына шығып, қозғауға ыңғайлы ретін таба 

алмай, ісі өнбей келеді екен. Адам әуелі жамандықтың айтуымен 

құмырсқаны дәнінен айырып тастағысы келіп оқталады да, шыр – пыр болған         

        Жақсылықтың сөзіне құлақ түрді. Ол: 

— Әй, адам – ау, қалай ғана адамдығыңнан айнып кетуге әзір тұрасың. Бұл 

құмырсқа өзінен үлкен дәнді сүйреп, машақаттанып келе жатқанда, қол 

ұшыңды көрсетіп жолына салып жіберудің орнына, оны қызықтап, ермек 

қылғың келгені қалай? Одан да еңбек етуді осы кіп – кішкене тіршілік 

иесінен үйренбейсің бе? – деп налыған екен. 

         Адам өз ойынан ұялып, райынан қайтады.  

Сөйтіп Данышпан ата ұрпағын алдына шақырып алып: 

— Міне, балам, жамандыққа ерсең жаман боласың, жақсылыққа ерсең жақсы 

боласың. Мен саған үш сын бердім, үшеуінен де өттің, разымын. Енді осылай 

адамдығыңнан айнымай, айналаңа қамқор болып, жамандыққа жоламай, 

жақсылыққа жолдас бол, — деп батасын береді. 

Содан бері адам баласы жақсылықпен мұратына жетіп келеді екен. 

Сұрақтар: 

— Адам Жақсылықтың айтқандарын орындау себебі неде? 

— Шыдамдылық адамның ішкі дүниесін қалай гүлдендіреді ? 

— Жақсы ой, сөз, іс әрекеті үйлескен адам қандай адам? 

 

№2 жаттығу. «Жақсылық» жаттығуы 

Өзіңіздің жақсылық жасаған оқиғаңызды немесе сізге жақсылық жасаған 

адам туралы айтуыңызды сұраймын. 

 

№3 жаттығу. «Ертегі кейіпкері-мейірімді немесе зұлым?» ойыны 

Бәрі ертегілерді жақсы көреді. Халық ертегілерінің басты 

тақырыптарының бірі жақсылық пен зұлымдық тақырыбы болды. 

Ертегілерде мейірімді және зұлым кейіпкерлер бар. Қазір мен ертегі 

кейіпкерін атаймын, ал сіз ол мейірімді немесе зұлым екенін анықтап, егер 

жақсы болса, сіз қол соғып, шапалақтайсыз, зұлым болса – аяқпен жерді 

соғасыз. 

Иван–царевич, Дюймовочка, Красная шапочка, Золушка, Кощей. 

Қарлығаш, Жылан, Жезтырнақ; Пері; Көлтаусар; Толағай; Батырлар; Жалғыз 

көзді дәу; Желаяқ; Қаңбақ шал; Мыстан кемпір. 

 

№4 жаттығу. «Тірі шрифт» 



Сипаттама 

5-6 адамнан тұратын топтар қатысушыларға топпен «тірі шрифт» жасап 

шығаруға және оны көрсету тапсырылады. Ол шрифтті өздері альфавит 

әріптерінен көрсетеді. (дайындыққа 15-20 минут беріледі).Әрбір топ 

өздерінің шығарған «тірі шрифттерін» көрсетеді. Оның бәрін камераға 

немесе суретке түсіріп алған жөн. 

Қай топтың «шрифті» анық болса сол топ жеңімпаз аталады. 

Талқылау. 

Қатысушылар жаттығу барысындағы эмоциялар мен сезімдерімен бөліседі, 

кейін жеңуге жеткізген ойларымен бөлісіп, жеңіліс тапқан топтарға не 

кедергі болғанын бөліседі. 

 

№5 жаттығу. Әдістеме 

Сіздің қамқорлық қабілетіңізді анықтауға арналған «ИТКЕ КӨМЕКТЕС» 

проективті әдістемесін өткізейік. 

Бұл суретте басы мен құйрығы төмен қарап тұрған ит бейнеленген. 

Оның бақытты болуы үшін бір нәрсе жетіспейді, бірақ дәл не? Иттің 

жанында сіздің ойыңызша, оның көңіл-күйін көтере алатын нәрселерді 

салыңыз. Сізді практикалық дәлелдер тоқтатпасын. Сіз қалаған нәрселерді 

сызыңыз. 

 

№6 жаттығу. «Өрмек» 

Бұл жаттығу топ мүшелірінің ұйымшылдығын қалыптастыруға 

арналады. Жаттығуды орындау үшін, шиыршық жіп қажет болады. 

Қатысушыларға шеңбер құра отыру қажет. Ойын бастаушы шиыршық жіпті 

алып, өзіне жақсылық жасаған адамға жіпті беріп, жіптің бір ұшын қолына 

қыстырып қалуы тиіс. Егер осы жерде қатысып отырғандардың ішінде 

жақсылық жасаған адамы болмаса, онда өзі туралы ақпарат (қысқаша) айта 

отырып, жіпті келесі қатысушыға береді. Нәтижесінде топтың барлық мүшесі 

«Өрмектің торында қалады». Жүргізуші қатысушыларға бірнеше сұрақтар 

қоя отырып талқылауы тиіс. Түйін: жақсылық адамдарды жақындатады. 

 

№7 жаттығу. РЕФЛЕКСИЯ: «Жақсылық ағашын» толтыру 

Ағаштың тамыры – жақсы сөздер 

Ағаштың жапырағы – жақсы ойлар 

Ағаштың жемісі – жақсы істер 

 

Қорытынды: 

Тренингті талдау. 

Тренингтен пайдалы не ала алдыңыз? 

Қандай сұрақтар шешілмей қалды? 

Болашақта не білгіңіз келеді? 

Жақсылық деген ұғымды қалай түсінесіңдер? 

Жақсы адамның бойында қандай қасиеттер болады? 

Жақсылық жасау адам парызы ма? 


